
Aukin friðlýsing  

Vatnsfjörður, Dynjandi og nágrenni 

Í friðlandinu í Vatnsfirði má finna mjög fjölbreytta náttúru. Láglendið er gróðri vaxið og teygja 

reyniviðurinn og birkið sig langt upp á heiðar. Þegar ofar kemur tekur grýtt hálendið við með litríkum 

mosabreiðum og skófum. Fjölbreytt dýralíf er í firðinum, bæði á sjó og landi. Þar má sjá æðarfugl, 

straumönd, lóm, örn, fálka, sel og ref auk lax í ám og silungs í vötnum. Þá lætur jarðfræðin ekki sitt 

eftir liggja með jökulminjum og berggöngum þar sem finna má jarðhita sem nýttur er til heilsubótar. 

Sunnan við friðlandið er náttúruvættið Surtarbrandsgil. Þar má finna steingerðar leifar skóga sem 

áður uxu á svæðinu. 

Vestan við friðlandið eru hinir fögru Suðurfirðir Arnarfjarðar, þar með talið Trostanfjörður og 

eyðifjörðurinn Geirþjófsfjörður með sína miklu gróðursæld og kyrrð. 

Norðvestan við friðlandið er svo einn dáðasti foss landsins, Dynjandi. Líkt og Surtarbrandsgil er 

Dynjandi friðlýstur sem náttúruvætti. Vatnasvið hans teygir sig upp að friðlandi Vatnsfjarðar.   

Saga þeirra svæða sem nefnd hafa verið hér er einnig rík. Hrafna Flóki hafði eins og kunnugt er 

vetursetur í Vatnsfirði og gaf í kjölfarið Íslandi nafnið sem það ber.   

Geirþjófsfjörður er eitt meginsviða Gísla sögu Súrssonar. Þar má m.a. finna rústir sem sagðar eru vera 

af bænum sem Auður kona hans bjó á þegar Gísli var í útlegð auk þess sem sagan segir að hann hafi 

verið veginn á klettinum Einhamri í firðinum.   

Ljóst er að náttúra og saga svæðanna sem hér um ræðir er mjög verðmæt. Þar eru eins og fram hefur 

komið þrjú friðlýst svæði: Vatnsfjörður (friðland), Dynjandi (náttúruvætti) og Surtarbrandsgil 

(náttúruvætti). 

Í ljósi þess að ríkuleg náttúra og saga teygja sig út fyrir þessi svæði hafa verið uppi hugmyndir um að 

mynda eitt stórt samfellt friðlýst svæði sem næði til þessara þriggja sem þegar eru friðlýst auk 

annarra sem liggja að þeim og hafa að geyma náttúru- og söguverðmæti.   

Slíkri friðlýsingu geta fylgt aðrir ávinningar en þeir að náttúra alls svæðisins njóti verndar og sögu þess 

verði ítarlegri skil.  

Hér verður farið stuttlega yfir ólíkar tegundir friðlýsinga (svokallaða friðlýsingarflokka), hvað getur 

almennt falist í friðlýsingu og hvaða möguleg önnur tækifæri en bein náttúruvernd geta skapast í 

heimabyggð. Í framhaldi af því verður horft sérstaklega til þess samfellda svæðis sem hér um ræðir 

með þessi atriði í huga. 

FRIÐLÝSINGARFLOKKAR 
Friðlýsingar geta verið með ýmsu móti, þ.e.a.s. markmið með friðlýsingu svæða geta verið 

mismunandi og reglur á friðlýstum svæða eru ekki alltaf þær sömu. Af þeim ástæðum eru til 

fjölbreyttir friðlýsingarflokkar. Þeir eru notaðir í samræmi við þau markmið og þá skilmála sem 

samráðshópur um friðlýsingu ákveður fyrir hvert svæði. 

Í samráðshópi sitja fulltrúar sveitarfélaga, landeigenda (ef svæðið sem friðlýsa á nær inn á einkaland) 

og aðrir mögulegir hagsmunaaðilar, auk fulltrúa Umhverfisstofnunar og umhverfis- og 

auðlindaráðuneytisins. 

 



Friðlýsingarflokkar náttúruverndarlaga eru eftirfarandi: 

 

TILGANGUR: HVAÐ FELST Í FRIÐLÝSINGU? 
Eins og taflan að ofan sýnir er tilgangur og markmið friðlýsinga mismunandi. Þessi atriði eru höfð í 

huga þegar friðlýsingarflokkur er ákveðinn. 

Í lögum um náttúruvernd er tilgangi og verndarmarkmiðum friðlýsinga skipt í tvennt. Í friðlýsingu skv. 

lögunum felst annars vegar að stuðla að vernd líffræðilegrar fjölbreytni og hins vegar að stuðla vernd 

jarðfræðilegrar fjölbreytni og fjölbreytni landslags.  

HVAÐA TÆKIFÆRI GETA FYLGT FRIÐLÝSINGU? 
En hvaða tækifæri önnur en bein náttúruvernd geta fylgt friðlýsingum?  Tækifærin eru af ýmsu tagi. 

Þau helstu eru: 

• Gæðastimpill og aukin virðing fyrir svæðinu. 

• Hagræn áhrif fyrir samfélagið með auknum áhuga fólks á því að kynna sér svæðið. 

• Skilmálar eru settir í friðlýsinguna um nýtingu til að tryggja sjálfbæra nýtingu. 

• Störf heima í héraði, landverðir og aðrir starfsmenn á svæðinu. 

• Uppbygging innviða (s.s. stígar, pallar, fræðsluskilti, móttökumiðstöðvar), en friðlýsing opnar 

á fjármagn til uppbyggingar. 

• Betri stýring umferðar gesta m.a. með það að markmiði að tryggja öryggi þeirra og að þeir fái 

notið svæðisins. 

• Aukið eftirlit og vöktun. 

• Trygging á aðgengi fyrir almenning og hvatning til útivistar. 

• Fræðsla fyrir gesti um svæðið og aðra áhugaverða staði innan landsvæðisins. 

Tafla úr Hvítbók um löggjöf til verndar náttúru Íslands 



Vatnsfjörður, Dynjandi og nágrenni 
Eins og kom fram í byrjun er landsvæðið sem hér um ræðir fagurt og fjölbreytilegt með tilliti til lífríkis 

og jarðfræði auk þess sem það er ríkt af sögu. Tilgangur friðlýsingar svæðisins gæti því bæði verið að 

vernda líffræðilega fjölbreytni og landslag sem og að halda utan um sögu þess. Á svæðinu eru einnig 

útivistarmöguleikar og því líka mikilvægt að horfa einnig til útivistar og fræðslu fyrir áhugasama. Á 

svæðinu eru svo stundaðar hefðbundnar nytjar (t.d. innan friðlandsins í Vatnsfirði). Þetta þyrfti allt að 

hafa í huga þegar hagaðilar velta fyrir sér mögulegri frekari friðlýsingu á svæðinu og markmiðum 

hennar. 

Ef hugsað er um mögulegan friðlýsingarflokk sem næði yfir Vatnsfjörð, Dynjanda og nágrenni, koma 

ýmsir valmöguleikar upp í hugann. Stór hluti svæðisins er nú þegar í friðlýsingarflokknum friðlandi og 

því væri hægt að stækka friðlandið yfir aðliggjandi svæði. Ljóst er að svæðið myndi einnig sóma sér 

vel í friðlýsingarflokknum þjóðgarði þar sem allt í málsgreininni á undan fyrirfinnst í þjóðgarði. Þá ber 

einnig að hafa í huga að hægt væri að setja minni svæði innan þess stóra svæðis sem um ræðir í aðra 

friðlýsingarflokka. Sem dæmi gætu Dynjandi og Surtarbrandsgil áfram verið í flokknum náttúruvætti  

innan stærra samfellds svæðis í flokknum þjóðgarði eða friðlandi. Þá mætti hugsa sér að hluti 

Geirþjófsfjarðar yrði í strangari friðlýsingarflokki sökum viðkvæms gróðurs og mikilvægi þess að þar 

fengi áfram að ríkja kyrrð og ró. Þetta þýðir að ekki þarf að velja einn tiltekinn flokk fyrir allt svæðið 

því hægt væri að skipta minni svæðum innan eins stórs verndarsvæðis í aðra verndarflokka en 

heildarsvæðið er í, allt eftir því hverjar áherslur verndarinnar eiga að vera á minni svæðunum.1 

Vangaveltur líkar þeim sem hér hafa verið reifaðar yrðu hluti þess sem samráðshópur um málefnið 

þyrfti að velta fyrir sér.    

MÖGULEGUR ÁVINNINGUR AF FREKARI FRIÐLÝSINGU 
Finna má dæmi um það hér á landi og erlendis frá að við friðlýsingu svæða eykst áhugi fólks á að 

kynna sér betur svæðin og nágrenni þeirra. Samkvæmt nýlegri rannsókn Hagfræðistofnunar Háskóla 

Íslands sem unnin var fyrir umhverfis- og auðlindaráðuneytið kom t.d. í ljós að friðlýst svæði hafa 

jákvæð efnahagsleg áhrif á nærsamfélög. Rannsóknin sýndi að á árinu 2018 var beinn efnahagslegur 

ávinningur svæðanna 12 sem voru rannsökuð og nærsamfélaga þeirra um 10 milljarðar króna. Einnig 

kom fram að 45% af eyðslu ferðafólks var inni á friðlýstu svæðunum eða í næsta nágrenni þeirra. Í 

rannsókninni voru t.a.m. áhrif íslensku þjóðgarðanna og svæða innan þeirra mikil. Enda er óhætt að 

segja að þjóðgarður sé þekktasti friðlýsingarflokkurinn, og í augum ferðafólks staðfesting á 

náttúrugæðum og aðdráttarafli svæðis.  

Benda má á að aðdráttarafl Dynjanda er samkvæmt rannsókninni mikilvægt fyrir ferðaþjónustu á 

sunnanverðum Vestfjörðum því 20% þeirra sem sækja svæðið heim nefndu að fossinn væri 

aðalástæða heimsóknarinnar.  

Hagaðilar þurfa þannig að huga vel að þeim markmiðum sem þeir vilja að friðlýsingin stuðli að. Bæði 

markmiðum um vernd náttúru svæðisins og jákvæðum áhrifum á nærsamfélagið sem og mögulegum 

áskorunum vegna álags á umhverfi og innviði.  

FRIÐLÝSINGARFLOKKAR OG AÐDRÁTTARAFL 
Almennt eykst áhugi fólks á að kynna sér svæði og nágrenni þeirra þegar þau eru friðlýst. Þannig gæti 

stórt friðlýst svæði á sunnanverðum Vestfjörðum vakið athygli og styrkt enn frekar jákvæða ímynd 

svæðisins.. 

 
1 Sjá aftast í skjali hlekk á síðu Umhverfisstofnunar dæmi um friðlýsingu í Þjórsárdal þar sem unnið er að 
svæðisskiptri friðlýsingu.  



• Þjóðgarður er sá friðlýsingarflokkur sem laðar oftast að fleiri gesti og ferðamenn. 

• Alþjóðlega er þjóðgarður þekktasti friðlýsingarflokkurinn og ákveðin gæðastimpill –  merki 

um vissa náttúrufegurð og umfang svæðis. 

• Friðlönd (e. nature reserve) laða einnig að marga gesti en e.t.v. ekki jafn fjölbreyttan hóp, 

frekar sérstakt náttúruáhugafólk því að friðlönd vernda oftast ákveðna tegund eða búsvæði, 

frekar en stórt og fjölbreytt náttúrusvæði eins og þjóðgarðar gera. 

• Friðland miðar að því að vernda ákveðið búsvæði og/eða tegund, meðan þjóðgarðar snúast 

frekar um að vernda heilu vistkerfin og heildstætt landslag. Friðlönd eru oft minni svæði, t.d. 

má nefna friðlandið í Flatey á Breiðafirði þar sem markmið friðlýsingarinnar er fuglavernd. 

• Í bæði þjóðgörðum og friðlöndum eru friðlýsingarskilmálar lagaðir að markmiðum og þörfum 

hvers svæðis fyrir sig og þetta er gert í nánu samstarfi við samstarfshóp verkefnisins og aðra 

hagsmunaaðila. Engar tvær friðlýsingar eru eins.  

 

SVÆÐASKIPTING 
• Friðlýstum svæðum er hægt að skipta niður í svæði (e. zoning).  

• Samkvæmt 2. mgr. 40. gr. náttúruverndarlaga er heimilt setja mismunandi reglur fyrir 

einstaka hluta friðlýsts svæðis. Hægt er að hafa mismunandi umgengnisreglur, aðgengi, 

uppbyggingu innviða o.f.l. – allt eftir eðli hvers svæðis og markmiði með friðlýsingu þess. 

Friðlýsingarskilmálar mega einnig vera mismunandi innan svæðaskipts lands og hægt er að 

setja sérreglur á svæðum sem eru viðkvæmari en önnur. Sem dæmi um slíka svæðaskiptingu 

og mismunandi reglur innan svæða er friðlýsing í Þjórsárdal.  

Sjá: https://ust.is/nattura/natturuverndarsvaedi/fridlyst-svaedi/sudurland/svaedi-i-

thjorsardal/  

• Geirþjófsfjörður t.d. er lítt snortin, án vega og þar ríkir mikil kyrrð. Þar myndi e.t.v. vera gott 

að viðhalda þeirri kyrrð og hans einkennum, halda innviðum þar í lágmarki og leyfa 

náttúrunni að njóta sín.  

 

FJÁRMAGN 
• Erfitt er að segja til um fjármagn eða lofa ákveðinni upphæð sem friðlýsta svæðið fær. Dæmi 

er um að þjóðgarðar hafi fengið sérframlög vegna þess hversu mikið aðdráttarafl þeir eru 

fyrir ferðamenn og gesti. Þar má t.d. nefna fjárframlag sem gestastofan í 

Snæfellsnesþjóðgarði fékk. 

• Benda má á að fjárframlög til friðlýsinga hafa aukist verulega á undanförnum árum 

 

INNVIÐIR – VEGIR 
• Friðlýsingar eiga ekki að koma í veg fyrir uppbyggingu nauðsynlegra innviða, hvorki í 

friðlöndum eða þjóðgörðum. Vegasamgöngur á Vestfjörðum eru almannahagsmunir.  

• Vegalagning fellur undir mannvirkjaákvæði í friðlýsingarskilmálum. Í tilfelli þessarar 

friðlýsingar er svo best að fjalla ýtarlega um vegamál framtíðarinnar í stjórnunar- og 

https://ust.is/nattura/natturuverndarsvaedi/fridlyst-svaedi/sudurland/svaedi-i-thjorsardal/
https://ust.is/nattura/natturuverndarsvaedi/fridlyst-svaedi/sudurland/svaedi-i-thjorsardal/


verndaráætlun svæðisins og móta þar stefnu svo skýrt sé að ein að forsendum þessa 

friðlýsingaverkefnis er að hægt sé að byggja upp/laga nauðsynlega innviði milli fjarða og 

landshluta.  

• Stjórnunar- og verndaráætlun verður unnin eftir að friðlýsing hefur farið fram.  

• Komist er að samkomulagi um staðsetningu nauðsynlegra vega innan friðlýstra svæða  þar 

sem þeir hafa ekki neikvæð áhrif á ásjónu svæðisins, markmið friðlýsingarinnar og ógna ekki 

búsvæðum mikilvægra tegunda.  

• Eitt af markmiðum þjóðgarða er að veita fólki aðgang að svæðinu, eins og kemur fram í 

náttúruverndarlögum – vegir eru nauðsynlegir til að fólk komist um svæðið. 

 

HLEKKIR Á FREKARI UPPLÝSINGAR 
Hér má finna ýmsar upplýsingar sem tengjast því sem sett hefur verið hér á blað: 

Hlekkur á íslensk lög um náttúruvernd https://www.althingi.is/lagas/nuna/2013060.html 

Svæðisskipt friðlýsing í Þjórsárdal https://ust.is/nattura/fridlysingar/fridlysingar-i-vinnslu/svaedi-i-

thjorsardal/ 

Skýrsla Hagfræðistofnunar Háskóla Íslands um hagræn áhrif friðlýstra svæða 

https://www.stjornarradid.is/lisalib/getfile.aspx?itemid=ca602df4-044e-11e9-942f-005056bc4d74 

